
採蓮曲

作者：于謙　明朝

本作品收錄於《列朝詩集/乙04》

更多资料：採蓮曲

朝採蓮，暮採蓮，蓮花艷冶蓮葉鮮。

花好容顏不常好，葉似羅裙怨秋早。

秋風浩蕩吹碧波，綠怨紅愁將奈何。

年年採蓮逞顏色，採得蓮花竟何益。

蓮花雖好卻無情，夫婿有情常作客。

萬里關河歸未得，爭如池上錦鴛鴦，

雙去雙來到頭白。

採蓮復採蓮，採蓮還可憐。

願比蓮花與蓮葉，不論生死根相連。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

